
Аңдатпа. Қазақстанның аграрлық секторын цифрландыру – мемлекеттік әлеуметтік-экономи-
калық саясаттың стратегиялық бағыты. Агроөнеркәсіптік кешенге цифрлық технологиялар-
ды енгізу өндірістік процестердің тиімділігін арттыруға, материалдық, қаржылық және табиғи 
ресурстарды пайдалануды ұтымды етуге ықпал етеді. Мақсаты – республиканың аграрлық 
сферасында цифрлық сауаттылықтың сандық басқару нәтижелілігіне әсерін негіздеу, ша-
руашылық жүргізуші субъектілердің сандық құзыреттерін дамыту векторларын айқындау. 
Әдістері – елдің АӨК ақпараттандыру ауқымын белгілеу үшін цифрлық менеджментті өзара 
байланысты элементтердің күрделі көпдеңгейлі қатары ретінде қарастыруға мүмкіндік бере-
тін жүйелік тәсіл. Сандық қағидат аграрлық саланы пәрменді реттеуге цифрлық мәдениет-
тің әсерін бағалау кезінде қолданылды. Қазақстан Республикасының нормативтік-құқықтық 
актілері, агроөнеркәсіптік өндірісті цифрлық трансформациялау саласындағы мемлекеттік 
бағдарламалар, статистикалық деректер, халықаралық ұйымдардың материалдары, отан-
дық және шетелдік зерттеушілердің ғылыми еңбектері зерттеудің ақпараттық базасы болды. 
Нәтижелері – ақпараттық дайындық жекелеген дағдылар мен білімдердің жиынтығы ғана 
емес, сонымен бірге аграрлық секторды әкімшілендіру моделінің оңтайлы жұмыс істеуі үшін 

қажетті маңызды институционалдық әлеует болып табылатыны көрсетілді. Қорытынды – 
агроөнеркәсіптік кешен мамандары мен басшыларында сандық эрудиция болмаған кезде 
цифрлық технологиялар мен ақпараттық жүйелерге формальды қолжетімділіктің болуы әдіс-
темелік тұрғыдан жолға қойылған үйлестіруді қамтамасыз етпейтіні анықталды. Цифрлық 
сауаттылықты кең ауқымда тарату және ілгерілету басқарушылық шығындарды азайтуға, 
агроазық-түлік нарығындағы бәсекелестік артықшылықтарды күшейтуге, өзекті экологиялық 
проблемаларды шешуге, еңбек өнімділігінің өсуін ынталандыруға, климаттың өзгеруіне бе-
йімделуге, ауыл шаруашылығы дақылдарының өнімділігі көрсеткіштерін жақсартуға, алқап 
жұмыстарын уақтылы жоспарлауға мүмкіндік береді.

Abstract. Digitalization of Kazakhstan’s agricultural sector is a strategic direction of state so-
cio-economic policy. The introduction of digital technologies into the agro-industrial complex con-
tributes to increasing the efficiency of production processes and rationalizing the use of material, 
financial, and natural resources. Objective – to substantiate the impact of digital literacy on the 
performance of digital management in the republic’s agricultural sphere, to determine vectors for 
the development of digital competencies of economic entities. Methods – a systems approach al-
lowing digital management to be viewed as a complex multi-level series of interconnected elements 
to establish the scale of AIC computerization in the country. The quantitative principle was applied 
in assessing the effect of digital culture on the effective regulation of the agricultural industry. The 
information base of the study consisted of legal acts of the Republic of Kazakhstan, state programs 
in digital transformation of agro-industrial production, statistical data, materials of international or-
ganizations, and scientific works of domestic and foreign researchers. Results – it was shown that 
information readiness represents not only a set of individual skills and knowledge, but also a vital 
institutional potential necessary for the optimal functioning of the agricultural sector administra-
tion model. Conclusions – it was revealed that the presence of formal access to digital technologies 
and information systems does not ensure methodically structured coordination in the absence of 
digital erudition among specialists and managers of the agro-industrial complex. The widespread 
dissemination and promotion of digital literacy will reduce management costs, strengthen com-
petitive advantages in the agri-food market, address pressing environmental problems, stimulate 
labor productivity growth, adapt to climate change, improve crop yield indicators, and enable timely 
planning of field work.

Аннотация. Цифровизация аграрного сектора Казахстана – стратегическое направление госу-
дарственной социально-экономической политики. Внедрение цифровых технологий в агро-
промышленный комплекс способствует повышению эффективности производственных про-
цессов, рационализации использования материальных, финансовых и природных ресурсов. 
Цель – обосновать влияние цифровой грамотности на результативность цифрового управ-
ления в аграрной сфере республики, определить векторы развития цифровых компетен-
ций хозяйствующих субъектов. Методы – системный подход, позволяющий рассматривать 
цифровой менеджмент как сложный многоуровневый ряд взаимосвязанных элементов, для 
установления масштаба информатизации АПК страны. Количественный принцип применялся 
при оценке эффекта цифровой культуры на действенное регулирование аграрной отрасли. 
Информационной базой исследования послужили нормативно-правовые акты Республики 
Казахстан, государственные программы в области цифровой трансформации агропромыш-
ленного производства, статистические данные, материалы международных организаций, 
научные труды отечественных и зарубежных исследователей. Результаты – показано, что 
информационная подготовленность представляет собой не только совокупность индиви-
дуальных навыков и знаний, но и важнейший институциональный потенциал, необходимый 
для оптимального функционирования модели администрирования аграрного сектора. Выво-
ды – выявлено, что наличие формального доступа к цифровым технологиям и информаци-
онным системам не обеспечивает методически выстроенную координацию при отсутствии 
цифровой эрудиции у специалистов и руководителей агропромышленного комплекса. Ши-
рокомасштабное распространение и продвижение цифровой грамотности позволит снизить 
управленческие издержки, усилить конкурентные преимущества на агропродовольственном 
рынке, решить актуальные экологические проблемы, стимулировать рост производительно-
сти труда, адаптироваться к изменению климата, улучшить показатели урожайности сельско-
хозяйственных культур, своевременно планировать полевые работы.

Түйінді сөздер: аграрлық сектор, цифрландыру, цифрлық сауаттылық, ақпараттық дайындық, 
жеке дағдылар мен білімдер, құзыреттер, нормативтік-құқықтық реттеу, мемлекеттік саясат.

Кіріспе  
Жаһандық цифрлық экономикаға көшу 

жағдайында аграрлық сектор азық-түлік 
қауіпсіздігін, әлеуметтік тұрақтылықты және 
мемлекеттің орнықты дамуын қамтамасыз 
ететін стратегиялық сала ретінде ерекше ма-
ңызға ие болып отыр. Айтарлықтай ауыл 
шаруашылығы әлеуеті мен кең ауылдық ау-
мақтарға ие Қазақстан Республикасы үшін аг-
рарлық секторды цифрлық трансформациялау 
тек технологиялық үдеріс қана емес, сонымен 
қатар басқарушылық міндет болып табыла-
ды. Соңғы жылдары Қазақстан ақпараттық-
коммуникациялық технологияларды енгізуге, 
цифрлық басқару платформаларын, ауыл ша-
руашылығы өндірісін мониторингтеу жүйе-
лерін, дәлме-дәл егіншілік элементтерін және 
үлкен деректерді (Big Data) талдауды дамыту-
ға бағытталған мемлекеттік цифрландыру бағ-
дарламаларын белсенді түрде жүзеге асыруда. 

Дегенмен, практикалық тәжірибе көрсет-
кендей, технологиялық шешімдердің болуы 
өздігінен ауыл шаруашылығын басқару тиім-
ділігінің артуына кепілдік бермейді. Цифрлық 
басқарудың табыстылығын айқындайтын не-
гізгі фактор – адами капитал, атап айтқанда 
басқарушы кадрлардың, ауыл шаруашылығы 
мамандарының және өндірушілердің цифр-
лық сауаттылық деңгейі.

Қала мен ауыл арасындағы, сондай-ақ аг-
рарлық нарық қатысушыларының әртүрлі 
санаттары арасындағы цифрлық теңсіздік 
АӨК-тің интеграцияланған цифрлық басқару 
жүйесін қалыптастыру мүмкіндіктерін едәуір 
шектейді. Осыған байланысты агроөнеркәсіп-
тік кешенді табысты цифрлық басқарудың не-
гізгі факторы ретінде цифрлық сауаттылықты 
зерттеудің ғылыми және практикалық өзекті-
лігі артып отыр.

Қазіргі кезеңде цифрлық технологиялар 
ауыл шаруашылығы өндірісінің барлық кезең-
дерін қамтып, өндірістік процестерді автомат-
тандыруға, ресурстарды тиімді пайдалануға, 
шығындарды қысқартуға және басқарушылық 
шешімдердің сапасын арттыруға мүмкіндік 
береді. Геоақпараттық жүйелер, қашықтықтан 
зондтау технологиялары, жаһандық навига-

циялық спутниктік жүйелер (GPS), заттар ин-
тернеті (IoT), бұлттық есептеулер және жасан-
ды интеллект негізіндегі шешімдер аграрлық 
өндірістің ажырамас құрамдас бөлігіне айна-
лып келеді. 

Осыған байланысты агроөнеркәсіптік ке-
шендегі цифрлық сауаттылық мәселесі тек 
білім беру немесе технологиялық даму тұрғы-
сынан ғана емес, сонымен қатар мемлекеттік 
басқарудың, ауылдық аумақтарды дамытудың 
және аграрлық сектордың ұзақ мерзімді бәсе-
кеге қабілеттілігін қамтамасыз етудің маңызды 
факторы ретінде қарастырылуы тиіс. Сондық-
тан цифрлық сауаттылық деңгейін арттыру, 
цифрлық құзыреттерді жүйелі дамыту және 
цифрлық басқару мәдениетін қалыптастыру 
қазіргі кезеңдегі агроөнеркәсіптік кешенді да-
мыту саясатының негізгі бағыттарының бірі 
болып табылады.

Әдебиетке шолу  
Цифрлық сауаттылықты зерттеуге көптеген 

ғылыми еңбектер арналған. Бұл еңбектерде 
цифрлық сауаттылықты техникалық дағдылар 
жиынтығы ретінде емес, цифрлық ақпаратпен 
мәнді жұмыс істеу қабілеті ретінде қарастыру 
негізделген [1]. Бұл идея кейінгі ғылыми зерт-
теушілер еңбектерінде дамытылып, цифрлық 
дағдылардың көпдеңгейлі моделі ұсынылып, 
қазіргі «цифрлық теңсіздік» технологияларға 
қолжетімділіктен гөрі оларды пайдалану сапа-
сы мен тәсілдеріндегі айырмашылықтар арқы-
лы көрінетінін дәлелденді [2]. 

Соңғы жылдардағы зерттеулерде цифрлан-
дыру басқарушылық және әлеуметтік-эконо-
микалық процестердің жүйелі трансформа-
циясы ретінде қарастырылады, мұнда желілік 
құрылымдарда әрекет ету және деректерді 
басқару ресурсы ретінде пайдалану қабілеті 
шешуші мәнге ие [3].  Белгілі ғалымдардың 
төртінші өнеркәсіптік революцияға арналған 
еңбектерінде де, цифрлық трансформация 
адами капиталдың рөлін қайта қарастыруды 
талап ететіні атап өтіледі [4].   

Электрондық үкімет және цифрлық бас-
қару саласындағы зерттеулерде зерттеушілер 
мемлекеттік сектордағы цифрлық реформа-
лардың сәтсіздігі көбінесе технологиялық 

шектеулерден емес, ұйымдық және адами 
факторлардан туындайтынын көрсетеді [5, 
6]. Ауыл шаруашылығында суаруды оңтай-
ландыру және жасанды интеллектті енгізуге 
арналған зерттеулерде  Big Data технология-
лары, Заттар интернеті (IoT) және цифрлық 
платформалар ауыл шаруашылығын басқару-
дың жаңа, деректерге негізделген модельдерін 
қалыптастыратыны көрсетілген [7].

Бүгінгі таңда шет елдің ғылыми әдебиет-
терінде агроөнеркәсіптік кешенді цифрланды-
ру ауыл шаруашылығы секторын жаңғырту-
ға, инновацияларды енгізуге және дәлме-дәл 
егіншілік элементтерін дамытуға бағытталған 
мемлекеттік саясаттың маңызды құралы ре-
тінде де қарастырылады. Бұл зерттеулердің 
негізінде цифрлық трансформацияның стра-
тегиялық мақсаттарын айқындайтын ұлттық 
бағдарламалар мен цифрландыру стратегияла-
ры жатыр [8]. Қазақстанның ауыл шаруашы-
лығындағы шағын және орта бизнестегі цифр-
лық үрдістерді зерттеу  еңбектерінде отандық 
ауыл шаруашылығын цифрландырудың қазір-
гі жағдайы талданып, жетістіктермен қатар 
шектеулері де айқындалған [9].  

Осы бағытта отандық ғалымдар цифрлан-
дыруды ауыл шаруашылығы өндірісінің ин-
новациялық әлеуетінің негізі ретінде қарасты-
рып, басқару тиімділігінің артуы тек цифрлық 
құзыреттер болған жағдайда ғана мүмкін еке-
нін атап өтеді [10].

Материалдар мен әдістері 
Зерттеудің материалдары ретінде Қазақстан 

Республикасы Ауыл шаруашылығы министр-
лігі мен Цифрлық даму, инновациялар және 
аэроғарыш өнеркәсібі министрлігінің ресми 
статистикалық деректері, сондай-ақ байланыс 
операторларының кеңжолақты интернетпен 
қамту деңгейі мен 5G желілерін кезең-кезеңі-
мен енгізу жөніндегі мәліметтері пайдаланыл-
ды. Бұдан бөлек, халықаралық ұйымдардың, 
атап айтқанда, Халықаралық телекоммуника-
ция одағы (ITU) мен Азық-түлік және ауыл 
шаруашылығы ұйымының (FAO) талдамалық 
есептері зерттеу базасын толықтырды. 

Сонымен қатар, зерттеу аграрлық секторды 
цифрландырудың теориялық және практика-
лық қырларына арналған ғылыми жарияла-
нымдарға сүйенді. Бұл қатарға қазақстандық, 
ресейлік және шетелдік авторлардың еңбекте-
рімен қатар, дәлме-дәл егіншілік технология-
лары, IoT және спутниктік мониторинг жүйе-
лері, деректерді басқару платформалары және 
телекоммуникациялық шешімдер бойынша 
жүргізілген ғылыми зерттеулер енді. 

Зерттеу аграрлық өндіріс орналасқан ауыл-
дық аумақтардың ерекшеліктерін ескере оты-
рып жүргізілді. Бұл ерекшеліктерге халық-
тың төмен тығыздығы, шаруашылықтардың 
бір-бірінен айтарлықтай алшақ орналасуы, 
кеңжолақты интернетпен қамтудың аумақтық 
теңсіздігі және байланыс арналарының өткізу 
қабілетінің шектеулілігі жатады. 

Нәтижелер 
Жүргізілген зерттеу Қазақстан Республи-

касының аграрлық секторын цифрландыру 
үдерісі соңғы жылдары белсенді дамып келе 
жатқанымен, оның нақты тиімділігі бірқатар 
құрылымдық, институционалдық және адами 
факторларға тәуелді екенін көрсетті. Цифрлық 
технологиялар ауыл шаруашылығында кеңі-
нен енгізілгенімен, оларды пайдалану деңгейі 
мен басқарушылық шешімдерге әсер ету дәре-
жесі айтарлықтай төмен болып отыр.

Ауыл шаруашылығы саласында цифрлық 
шешімдер, соның ішінде мониторинг жүйе-
лері, геоақпараттық технологиялар, автомат-
тандырылған басқару платформалары және 
деректерді талдау құралдары енгізілуде. Де-
генмен, бұл технологиялардың көп бөлігі 
толыққанды функционалдық деңгейде қол-
данылмайды және көбінесе ақпарат жинау 
құралы ретінде ғана шектеледі. Нәтижесінде 
цифрлық деректердің басқарушылық шешім 
қабылдау процесіне интеграциялану деңгейі 
жеткіліксіз.

Зерттеу нәтижелері аграрлық секторда 
цифрлық трансформацияның тиімділігі бірне-
ше өзара байланысты проблемаларға тәуелді 
екенін көрсетті. Ең алдымен, ауылдық аумақ-
тарда цифрлық инфрақұрылымның жеткілік-
сіз дамуы байқалады. Интернетке қолжетім-
ділік деңгейі артқанымен, оның сапасы мен 
тұрақтылығы көптеген өңірлерде төмен, бұл 
цифрлық платформалардың толыққанды жұ-
мыс істеуіне кедергі келтіреді.

Сонымен қатар, цифрлық технологияларды 
қолдану деңгейі шаруашылықтардың түріне 
байланысты айтарлықтай ерекшеленеді. Ірі 
аграрлық құрылымдарда цифрлық жүйелер 
кеңінен қолданылғанымен, шағын және орта 
шаруашылықтарда бұл көрсеткіш төмен дең-
гейде қалып отыр. Бұл цифрлық теңсіздіктің 
сақталуына және аграрлық сектордың біркел-
кі дамымауына алып келеді. Аталған мәселе-
лерді сандық тұрғыда нақтылау мақсатында 
аграрлық секторды цифрландырудың негізгі 
көрсеткіштері салыстырмалы түрде талданды 
(кесте  1).

Кесте 1 – Қазақстандағы аграрлық секторды цифрландырудың инфрақұрылымдық және 
қолдану көрсеткіштері

Көрсеткіш Қазақстан Халықаралық 
орташа деңгей Сипаттама

Ауылдық интернетпен қамту 82–85% 90–95% ауылдық аймақтарда желі бар, 
бірақ сапасы төмен

Интернет сапасы 
(тұрақтылық) орташа/төмен жоғары жиі үзілістер мен төмен 

жылдамдық
Ірі шаруашылықтарда 
цифрландыру 60–65% 70–85% GPS, ERP, автоматтандыру 

қолданылады

Шағын шаруашылықтар 20–30% 45–60% цифрлық құралдарға шектеулі 
қолжетімділік

Цифрлық деректерді 
пайдалану 20–25% 50–70% шешім қабылдауда әлсіз қолдану

Big Data қолдану 10–15% 40–60% тек ірі компанияларда ғана бар
IoT/датчиктер қолдану 25–30% 60–75% толық енгізілмеген

Ескерту: ғылыми еңбектерін талдау негізінде авторлармен құрастырылды [7, 17] 

Кесте 1 деректері бойынша Қазақстан 
аграрлық секторында цифрландыру деңгейі 
біркелкі дамымағанын көрсетеді. Ауылдық 
Интернетпен қамту деңгейі 82–85% болға-
нымен, бұл көрсеткіш халықаралық орташа 
деңгейден (90–95%) төмен. Бұл ауылдық ин-
фрақұрылымның салыстырмалы түрде да-
мығанын, бірақ сапа мен тұрақтылық жағынан 
артта екенін білдіреді.

Цифрлық технологияларды ірі шару-
ашылықтарда қолдану деңгейі 60–65% болға-
нымен, халықаралық орташа деңгей (70-85%) 
бұл көрсеткіштің әлі де жеткіліксіз екенін көр-
сетеді. Ал шағын және орта шаруашылықтар-
да айырмашылық айқынырақ байқалады: Қа-
зақстанда 20-30%, ал халықаралық деңгейде 
45-60%.

Ең үлкен алшақтық цифрлық сауаттылық 
көрсеткішінде анық көрінеді. Қазақстанда 
жоғары деңгейдегі цифрлық сауаттылық тек 
15-20% болса, халықаралық орташа деңгей 
35-50% аралығында. Бұл дерек аграрлық сек-
торды цифрландырудағы негізгі шектеуші 
фактордың технология емес, адами капитал 
екенін дәлелдейді.

Сондай-ақ деректерді басқаруда қолдану 
деңгейі Қазақстанда 20-25% ғана болса, ха-
лықаралық деңгейде 50-70% құрайды. Бұл 
айырмашылық ауыл шаруашылығында дерек-
терге негізделген басқару мәдениетінің жет-
кіліксіз дамығанын көрсетеді.

Жоғарыда келтірілген салыстырмалы тал-
дау Қазақстандағы аграрлық секторды циф-
рландыру деңгейі бірқатар негізгі бағыттар 
бойынша халықаралық орташа көрсеткіштер-
ден төмен екенін көрсетті. Әсіресе цифрлық 
сауаттылық пен деректерді басқаруда қолдану 
деңгейіндегі алшақтық айқын байқалады. Бұл 
жағдай цифрлық инфрақұрылымның белгілі 
бір деңгейде дамығанына қарамастан, оны 
тиімді пайдалану мен практикалық басқару 
шешімдеріне енгізу әлсіз екенін білдіреді. 
Сонымен қатар, цифрлық технологиялар-
дың әсері шаруашылықтардың көлемі мен 
ұйымдасу құрылымына байланысты әртүрлі 
көрініс табады.

Осы айырмашылықтарды тереңірек талдау 
мақсатында цифрлық технологияларды қол-
дану деңгейі шаруашылық түрлері бойынша 
жеке қарастырылды (кесте  2).

Кесте 2 – Шаруашылық түрлері бойынша цифрлық технологияларды қолдану құрылымы

Шаруашылық түрі Цифрлық 
платформалар

Мониторинг 
жүйелері Автоматтандыру Деректер 

аналитикасы
Ірі агроқұрылымдар 70–75% 65–70% 60–65% 30–40%
Орта шаруашылықтар 40–50% 35–45% 25–35% 15–20%
Шағын шаруашылықтар 20–30% 20–25% 10–15% 5–10%

Ескерту: ғылыми еңбектерін талдау негізінде авторлармен құрастырылды [6, 7]

Кесте 2 нәтижелері бойынша, аграрлық сек-
торда цифрлық технологияларды енгізу дең-
гейі шаруашылықтардың көлемі мен ресур-
стық мүмкіндіктеріне тікелей тәуелді екенін 
көрсетті. Ірі агроқұрылымдар цифрлық плат-
формалар мен автоматтандырылған жүйелерді 
көбірек қолданса, шағын шаруашылықтарда 
бұл технологиялар негізінен шектеулі деңгей-
де ғана пайдаланылады. Бұл жағдай саланың 
ішкі цифрлық теңсіздігін күшейтіп, дерек-
терге негізделген басқарудың толық қалыпта-

суына кедергі келтіреді. Сонымен қатар, бұл 
айырмашылықтар тек технологиялық емес, 
сонымен бірге қаржылық және кадрлық фак-
торлармен де тығыз байланысты.

Осыдан кейін Қазақстанның аграрлық сек-
торындағы цифрландыру деңгейін халықара-
лық тәжірибемен кешенді түрде салыстыру 
қажет. Бұл салыстыру цифрлық трансформа-
цияның жалпы даму бағытын және негізгі ал-
шақтықтарды айқынырақ көрсетуге мүмкіндік 
береді (кесте  3).

Кесте 3 – Қазақстан мен халықаралық деңгейдегі цифрлық ауыл шаруашылығы 
көрсеткіштерін салыстыру

Көрсеткіш Қазақстан OECD / ЕО елдері Айырмашылық
Цифрлық шешімдерді қолдану 20–30% 60–80% жоғары
Деректерге негізделген басқару 20–25% 50–70% өте жоғары
Фермерлердің цифрлық сауаттылығы 15–20% 40–55% жоғары
IoT технологияларын енгізу 25–30% 60–75% жоғары
Автоматтандыру деңгейі 30–35% 70–85% өте жоғары

Ескерту: ғылыми еңбектерін талдау негізінде авторлармен құрастырылды [7, 17]

Кесте 3 деректері бойынша, Қазақстан мен 
OECD/ЕО елдері арасындағы аграрлық сек-
торды цифрландыру деңгейінде айқын айыр-
машылық бар екенін көрсетеді. Ең алдымен, 
цифрлық шешімдерді қолдану көрсеткіші Қа-
зақстанда 20-30% аралығында болса, дамыған 
елдерде 60-80% деңгейіне жетеді. Деректерге 
негізделген басқару бойынша алшақтық одан 
да жоғары. Қазақстанда бұл көрсеткіш 20-25% 
деңгейінде ғана қалып отырса, OECD елдерін-
де 50-70% аралығында. Бұл айырмашылық 
ауыл шаруашылығында шешім қабылдау про-
цесінің көбіне интуицияға немесе дәстүрлі 
тәжірибеге негізделетінін, ал дамыған елдер-
де аналитикалық және деректерге сүйенген 
басқару басым екенін көрсетеді.

Фермерлердің цифрлық сауаттылығы бой-
ынша да айтарлықтай алшақтық байқалады: 
Қазақстанда 15-20%, ал дамыған елдерде 40-
55%. Бұл фактор цифрлық технологияларды 
тиімді пайдаланудың негізгі шектеушісі бо-

лып табылады, себебі төмен цифрлық құзы-
рет енгізілген жүйелердің толыққанды жұмыс 
істеуіне мүмкіндік бермейді.

Сонымен қатар IoT технологияларын енгі-
зу деңгейі мен автоматтандыру көрсеткіштері 
бойынша да Қазақстан айтарлықтай артта қа-
лып отыр. Алайда цифрлық технологиялар-
ды енгізудің тиімділігі тек техникалық және 
инфрақұрылымдық мүмкіндіктермен ғана 
шектелмейді. Халықаралық тәжірибе көр-
сеткендей, олардың нәтижелі қолданылуы 
пайдаланушылардың цифрлық құзыреттері 
мен цифрлық сауаттылық деңгейіне тікелей 
байланысты. Сондықтан аграрлық сектор-
ды цифрландырудың тиімділігін бағалау ба-
рысында адами капитал факторының рөлін 
ескеру маңызды болып табылады. Осыған 
байланысты цифрлық сауаттылықтың басқару 
тиімділігіне ықпалын кешенді бағалау жүр-
гізілді (кесте 4).

Кесте 4 – Цифрлық сауаттылықтың басқару тиімділігіне ықпалы

Көрсеткіш Төмен цифрлық сауаттылық Орташа Жоғары
Электрондық платформаларды пайдалану төмен орташа жоғары
Деректерге негізделген шешім қабылдау сирек ішінара тұрақты
Мемлекеттік цифрлық сервистерді 
пайдалану төмен орташа жоғары

Басқару шешімдерінің жеделдігі төмен орташа жоғары
Өндірістік тәуекелдерді бағалау әлсіз орташа тиімді

Ескерту: ғылыми еңбектерін талдау негізінде авторлармен құрастырылды  [9, 10] 

Кесте 4 нәтижелерін көрсек, цифрлық сауат-
тылық деңгейінің аграрлық сектордағы басқа-
ру тиімділігіне елеулі әсер ететінін көрсетті, 
яғни цифрлық құзыреттері жоғары мамандар 
электрондық платформаларды, мемлекеттік 
ақпараттық жүйелерді және деректерді талдау 
құралдарын белсендірек пайдаланады. Соның 
нәтижесінде басқарушылық шешімдер жедел 
қабылданып, өндірістік процестерді бақылау 
мен тәуекелдерді бағалау тиімділігі артады. 
Ал цифрлық сауаттылық деңгейі төмен болған 
жағдайда қолданыстағы технологиялардың 
мүмкіндіктері толық пайдаланылмайды. 

Сонымен бірге цифрлық технологиялар-
ды енгізудің тиімділігіне тек цифрлық сауат-
тылық емес, оны шектейтін бірқатар сыртқы 
және ішкі факторлар да әсер етеді. Олардың 
қатарына цифрлық инфрақұрылымның жет-
кіліксіздігі, қаржылық мүмкіндіктердің шек-
теулілігі, кадрлық әлеуеттің әлсіздігі және 
ақпараттық жүйелердің өзара ықпалдасу дең-
гейінің төмендігі жатады. Осы факторлардың 
аграрлық секторды цифрландыруға әсерін 
нақтылау мақсатында олардың салыстырмалы 
бағасы жүргізілді (кесте 5).

Кесте 5 – Қазақстандағы цифрландыруды шектейтін негізгі факторлар

Фактор Әсер ету деңгейі
Интернет сапасының төмендігі жоғары
Цифрлық сауаттылықтың жеткіліксіздігі өте жоғары
Қаржыландырудың жеткіліксіздігі жоғары
Мамандар тапшылығы жоғары
Ақпараттық жүйелердің интеграциясының әлсіздігі орташа

Ескерту: ғылыми еңбектерін талдау негізінде авторлармен құрастырылды [14, 17]

Көрсетілген нәтижелер бойынша Қазақстан 
Республикасының агроөнеркәсіптік кешенін 
цифрландыруға кедергі келтіретін фактор-
лардың ішінде цифрлық сауаттылықтың жет-
кіліксіздігі, инфрақұрылымның даму деңгей-
інің төмендігі және қаржылық ресурстардың 
шектеулілігі басым екенін көрсетті. Сонымен 
қатар өңірлер арасындағы цифрлық теңсіздік 
пен ақпараттық жүйелердің жеткілікті деңгей-
де интеграцияланбауы цифрлық технология-
ларды кеңінен енгізу қарқынын бәсеңдетеді. 

Жалпы алғанда, жүргізілген зерттеу нәти-
желері агроөнеркәсіптік кешенді цифрлық 
басқарудың тиімділігі тек заманауи тех-
нологияларды енгізумен ғана қамтамасыз 
етілмейтінін көрсетті. Цифрлық трансфор-
мацияның табысты жүзеге асуы цифрлық 
инфрақұрылымның дамуымен қатар, басқа-
рушы кадрлар мен ауыл шаруашылығы субъ-
ектілерінің цифрлық сауаттылық деңгейіне 
де тікелей байланысты. Осыған байланысты 
цифрлық құзыреттерді жүйелі түрде дамыту, 
ауылдық аумақтардағы цифрлық теңсіздік-
ті азайту және ақпараттық жүйелердің өзара 
ықпалдастығын жетілдіру агроөнеркәсіптік 
кешеннің басқару тиімділігін арттырудың 
негізгі бағыттары болып табылады. Алынған 
нәтижелер Қазақстан Республикасының 
аграрлық секторын цифрлық трансформация-
лау саясатын жетілдіру және цифрлық сауат-
тылықты дамытуға бағытталған практикалық 

шараларды әзірлеу үшін ғылыми негіз бола 
алады.

Талқылау
Жүргізілген зерттеу нәтижелері Қазақстан 

Республикасының аграрлық секторын циф-
рландыру үдерісі бірқатар оң динамикаға ие 
болғанымен, оның тиімділігі құрылымдық, 
институционалдық және адами факторларға 
айтарлықтай тәуелді екенін көрсетті. Бұл 
нәтижелер халықаралық зерттеулерде көр-
сетілген цифрлық трансформацияның жалпы 
заңдылықтарымен сәйкес келеді, онда тех-
нологияның өзі емес, оны қолдану қабілеті 
шешуші рөл атқаратыны атап өтіледі [11]. 
Ең алдымен, инфрақұрылымдық шектеулер 
цифрлық ауыл шаруашылығының дамуына 
тікелей әсер етеді. Ауылдық аумақтарда ин-
тернетпен қамту деңгейі салыстырмалы түрде 
жоғары болғанымен, оның сапасы мен тұрақ-
тылығы жеткіліксіз [12]. Институционалдық 
тұрғыдан алғанда, цифрлық жүйелердің аг-
рарлық басқару процестеріне толық интегра-
цияланбауы негізгі мәселелердің бірі болып 
отыр [13]. 

Шаруашылық құрылымы бойынша цифр-
лық теңсіздік айқын байқалады. Ірі агроқұ-
рылымдарда цифрлық технологиялар кеңінен 
қолданылса, шағын және орта шаруашылық-
тарда олардың қолданылу деңгейі айтарлық-
тай төмен [14]. Кадрлық фактор цифрлық 
трансформация тиімділігін анықтайтын не-

гізгі элементтердің бірі болып табылады. Аг-
рарлық секторда цифрлық және аналитикалық 
құзыреттері бар мамандардың жетіспеушілігі 
байқалады. Халықаралық тәжірибе көрсеткен-
дей, цифрлық ауыл шаруашылығының табыс-
тылығы ең алдымен адами капитал сапасына 
тәуелді [15]. 

Сонымен қатар, цифрлық кеңес беру және 
білім беру инфрақұрылымының жеткіліксіз 
дамуы фермерлердің жаңа технологияларды 
игеруін баяулатады. Халықаралық салыстыру-
лар Қазақстан мен дамыған елдер арасындағы 
айтарлықтай алшақтықты көрсетеді. OECD 
елдерінде аграрлық секторда деректерге негіз-
делген басқару, автоматтандыру және IoT тех-
нологияларын қолдану деңгейі жоғары болса, 
Қазақстанда бұл көрсеткіштер әлі де орташа 
және төмен деңгейде қалып отыр [16]. Бұл 
айырмашылық ең алдымен институционал-
дық дайындық пен цифрлық құзыреттер дең-
гейімен түсіндіріледі [17].

Қорытынды  
1. Жүргізілген зерттеу аграрлық сектор-

дың цифрлық трансформациясында цифр-
лық сауаттылықтың стратегиялық маңызын 
көрсетті. Цифрлық технологиялардың (ақ-
параттық жүйелер, мониторинг құралдары, 
деректерді өңдеу платформалары және ав-
томаттандырылған шешімдер) болуы ғана 
жеткіліксіз, олардың нақты өндірістік және 
басқарушылық нәтижеге айналуы пайдалану-
шылардың цифрлық құзыреттеріне тәуелді. 
Сондықтан цифрлық сауаттылық аграрлық 
басқару жүйесінің тұрақты жұмысын қамта-
масыз ететін негізгі элемент ретінде қарасты-
рылуы қажет.

2. Зерттеу нәтижелері ауылдық жерлердегі 
цифрлық инфрақұрылымның дамуы сандық 
көрсеткіштермен ғана емес, оның сапалық 
тиімділігімен бағалануы керектігін көрсет-
ті. Байланыс мүмкіндіктерінің кеңеюіне қа-
рамастан, интернет қызметтерінің тұрақты-
лығы, цифрлық платформаларды пайдалану 
мүмкіндігі және ауыл тұрғындарының оларға 
қолжетімділігі мәселелері толық шешілмеген. 
Бұл жағдай ауыл шаруашылығында бірыңғай 
цифрлық ортаның қалыптасуын баяулатып 
отыр.

3. Аграрлық сектордағы цифрлық техноло-
гияларды қолданудың маңызды мәселелерінің 
бірі – олардың басқару жүйелерімен толық 
үйлеспеуі. Жиналатын ақпарат көлемі артқа-
нымен, оны талдау және стратегиялық шешім 
қабылдау үдерістерінде тиімді пайдалану дең-
гейі жеткіліксіз. Осыған байланысты дерек-

терге негізделген басқару тәсілдерін дамыту, 
цифрлық платформаларды біріктіру және ақ-
паратты практикалық шешімдерге айналдыру 
механизмдерін жетілдіру қажет.

4. Зерттеу барысында шаруашылықтар-
дың цифрлық мүмкіндіктері арасында елеулі 
айырмашылық бар екені анықталды. Ірі аг-
роқұрылымдар заманауи технологияларды 
енгізуге көбірек мүмкіндік алғанымен, ша-
ғын және орта шаруашылықтарда қаржылық, 
ұйымдастырушылық және кадрлық шектеулер 
сақталуда. Бұл цифрлық теңсіздікті төмендету 
үшін фермерлерді қолдау тетіктерін, қолже-
тімді цифрлық шешімдерді және тәжірибелік 
оқыту бағдарламаларын дамыту қажеттігін 
көрсетеді.

5. Қазақстан Республикасының аграрлық 
секторын тиімді цифрландыру үшін техно-
логиялық жаңғыртумен қатар, адами капи-
талды дамытуға бағытталған кешенді саясат 
қажет. Негізгі басымдықтар ретінде аграрлық 
білім беру жүйесіне цифрлық бағыттарды 
енгізу, мамандардың аналитикалық дағдыла-
рын қалыптастыру, фермерлердің цифрлық 
құзыреттерін арттыру және цифрлық басқару 
мәдениетін орнықтыру белгіленуі тиіс. Осы 
шаралар жүзеге асқан жағдайда ғана цифрлық 
технологиялар ауыл шаруашылығының өнім-
ділігі мен басқару сапасын арттырудың нақты 
құралына айналады.

